
TATITRA IRAISAM-PIRENENA MOMBA NY FAHALALAHAN’NY FIVAVAHANA HO AN’NY TAONA 2013 

MADAGASIKARA 

Famintinana ankapobeny 

Voalazan’ny Lalàm-panorenana fa malalaka ny hevitra sy fanehoan-kevitra ara-pivavahana ary voarara 

kosa ny fanilikilihana nohon’ny fivavahana ao amin’ny toeram-piasana. Misy koa lalàna hafa miaro ny 

fahalalahana ara-pivavahan’ny isam-batan’olona manoloana ny fanararaotana ataon’ny solontenanm-

panjakana na ny olon-tsotra. Notakina’ny fanjakana hisoratra anarana ireo vondrona sy fikambanana 

ara-pivavahana mba hahazo alàlana hijoro ara-panjakana sy ho afaka miasa eto amin’ny firenena, fa 

voafetra kosa ny zon’ireo hanao fanompoam-pivavahana na hanao fivoriana an-kalamanjana. Tsy nisy 

fanapahan-kevitra noraisin’ny fanjakana mikasika ny fanokafana indray ny onjam-peo mitory fivavahana 

mifandray amin’ny mpanohitra politika, izay nakaton’ny fitondrana tsy nofidiam-bahoaka teo aloha. 

Noho ny fifamatorana akaiky teo amin’ny fivavahana sy ny politika, dia sarotra matetika ny nanasokajy 

izany sakantsakana izany ho endrika tsy fandeferana ara-pivavahana. Noho ny fehezan-dalàna mikasika 

ny fizakana ny zom-pirenena dia mbola maro ireo mpikambana ao amin’ny fiaraha-monin’ny Silamo no 

tsy manana zom-pirenena. 

Nirotsaka teo amin’ny fifanakalozan-kevitra ireo mpitarika ny fiaraha-monina Silamo sy ireo antokom-

pinoana hafa.  

Nifampiresaka tsy tapaka tamin’ny fanjakana sy ny fiaraha-monim-pirenena ny tompon’andraikitra ao 

amin’ny Masoivoho Amerikana momba ny olana mikasika ny fahalalahana ara-pivavahana, anisan’izany 

ny fanokafana indray ny onjam-peo protestanta sy ny fiantraikan’ny fehezan-dalàna mikasika ny fizakana 

ny zom-pirenena eo amin’ny Silamo maro izay efa manana fifamatorana lalina amin’ny firenena.  

Fizarana I. Fitsinjarana ara-pivavahana ny mponina 

Vinavinain’ny Governemanta Amerikana fa mahatratra 23,2 tapitrisa ny tontalin’ny isan’ny mponina, ka 

ny 52 isan-jatony dia manaraka ny finoana nentim-paharazana, ny 41 isan-jatony dia Kristiana ary Silamo 

kosa ny 7 isan-jatony (tombana tamin’ny volana Jolay 2014).  

Na dia tsy misy tarehimarika hentitra aza dia nanambara ny antokom-pinoana sasany teo an-toerana fa 

saika ny antsasaky ny mponina no Kristiana. Ireto avy ireo antokom-pinoana Kristiana efatra tena 

misongadina: Katolika Romana, Loterana, Anglikana, ary Presbyteriana (ny Fiangonan’i Jesosy Kristy eto 

Madagasikara – FJKM).  Misy koa ny vondrona madinika kokoa toy ny Fiangonan’i Jesoa Kristy ho an’ny 

Olo-masin’ny Andro Farany (Mormon), ny Vavolombelon’i Jehovah, ny Fiangonana Advantista 

mitandrina ny Andro Fahafito, ary antokom-pinoana evanjelika nifornona tao an-toerana.  

Nitatitra ny vondrona Kristiana fa mandala ny fanompoana nentim-paharazana avokoa ny 

ankamaroan’ireo antokom-pinoana tsy Kristiana rehetra. Ankoatr’izay dia maro ireo sady mandala ny 

finoana nentim-paharazana no manaraka ny finoana Kristiana na Silamo. Araka ny fanombanan’ireo 

manam-pahaizana eo an-toerana dia mahatratra manodidina ny 15 isan-jaton’ny mponina ny isan’ireo 

Silamo. Nilaza kao ny Mpitarika Silamo fa any amin’ny ilany avaratra sy avaratra andrefan’ny nosy no 



tena ivondronan’ireo fiaraha-monina Silamo. Ny taranaky ny Karana sy Pakistanais ary ny Komoriana no 

maro an’isa indrindra amin’ireo Silamo.  

Misy ihany koa Hindous sy Jiosy vitsy an’isa, izay miparitaka manerana ny nosy.  

Fizarana II. Momba ny fanajan’ny fanjakana ny fahalalahana ara-pivavahana  

Rafitra ara-dalàna 

Voalazan’ny Lalàm-panorenana fa malalaka ny hevitra sy fanehoan-kevitra ara-pivavahana ary voarara 

kosa ny fanilikilihana nohon’ny fivavahana ao amin’ny toeram-piasana. Misy koa lalàna hafa miaro ny 

fahalalahana ara-pivavahan’ny isam-batan’olona manoloana ny fanararaotana ataon’ny solontenam-

panjakana na olon-tsotra. Voararan’ny fehezan-dalàna mifehy ny asa ny fanavakavahana nohon’ny 

fivavahana any anivon’ny sendika sy ny fikambanana arak’asa.  

Voalazan’ny lalàna fa mila misoratra anarana any amin’ny Ministeran’ny Atitany ny antokom-pinoana, 

saingy misy fotoana tsy ampiharin’ny fanjakana izany lalàna izany. Izay fikambanana mahafeno izany 

fepetra takian’ny lalàna izany no mahazo mandray fanomezana mivantana amin’ny endriny isan-

karazany. Ny Fikambanana ara-pivavahana dia tsy maintsy mangataka alàlana tsy handoa hetra isaky ny 

mandray fanampiana avy any ivelany. Azon’ny antokom-pinoana voasoratra anarana ara-panjakana atao 

ihany koa ny mividy tany amin’ny olon-tsotra mba hananganana toeram-pivavahana. Ny vondrona 

mahazo misoratra anarana dia izay ahitana mpikambana miisa 100 farafahakeliny, ahitana filan-kevi-

pitantanana ahitana mpikambana voafidy miisa 9 farafahabetsany, izay samy mizaka ny zom-pirenena 

Malagasy. 

Izay fikambanana ara-pivavahana tsy mahafeno ireo fepetra ahafahana misoratra anarana ireo dia afaka 

misoratra anarana ho “fikambanana tsotra”, ka tsy manan-jo mandray fanomezana na manao fotoam-

pivavahana, nefa kosa avelan’ny lalàna asa sosialy isankarazany. Izay vondrona toa izany ka manao 

zavatra mihoatra ny azony atao dia azo enjehina araka ny lalàna.  Raha ahitana teratany vahiny ny 

mpitarika na mpikambana ao amin’ny vondrona iray, dia azon’izy ireo atao ny manangana "fikambanana 

faritan’ny lalàna ho vahiny." Izay fikambanana ahitana mpikambana tsotra na mpikambana amin’ny 

filan-kevi-pitantanana ihany no faritana ho vahiny. Tsy voararan’ny lalàna ny fahitana mpikambana 

vahiny ao anatin’ny fikambanana eo an-toerana. Ny fikambanana vahiny toa izany dia tsy mahazo afa-tsy 

fahazoan-dàlana vonjimaika, izay tsy maintsy havaozina ary arahana fepetra hafa. 

Fomba fanaon’ny fitondrana 

Nandritra ny taona dia nahatratra 60 ny isan’ny antokom-pinoana voasoratra anarana tao amin’ny 

Ministeran’ny Atitany, hany ka fatakatra 220 eo izany ny isan’ny antokom-pinoana misoratra ara-

panjakana ankehtiriny. Nandritra ny taona ihany koa ny Ministeran’ny Atitany dia nanome fankatoavana 

ny fangatahana rehetra voarainy ary, nisy aza fikambanana afaka niasa avy hatrany mialoha ny 

nanomezana alàlana azy hijoro amin’ny fomba ofisialy.  

Nitaky fahazoan-dàlana hatrany ny fanjakana ho an’ny famoriam-bahoaka ankalamanjana rehetra, 

anisan’izany hetsika ara-pinoana toy ny fotoam-pivavahana an-kalamanjana. Tsy mba toy ny tamin’ny 



taon-dasa anefa, fa tsy nisy tatitra nilaza fa nolavin’ny fanjakana ny fangatahana toa izany nataon’ny 

antokom-pinoana, anisan’izany ny FJKM, izay nahazo fandavana taloha.  

Mbola tsy niverina nampita feo kosa ireo onjam-peon’ny antoko mpanohitra izay nakaton’ny fitondrana 

tetezamita. Anisan’izany ny Radio Fahazavana tantanan’ny FJKM, na dia teo aza ny nitondran’ny FJKM ny 

raharaha teny amin’ny fitsarana mba hisokafany indray. Nandrafitra ny lisitr’ireo onjam-peo nakaton’ny 

fitondrana tetezamita ny Ministeran’ny Serasera. Tany amin’ny fiafaran’ny taona anefa dia tsy mbola 

nisy fanapahan-kevitra noraisin’ny fitondrana hanokafana ny onjam-peon’ny mpanohitra, anisan’izany 

ny Radio Fahazavana. Noho ny fifamatorana akaiky teo amin’io onjam-peo io sy ny mpanohitra politika, 

dia sarotra matetika ny nanasokajy izany sakantsakana izany ho endrika tsy fandeferana ara-pivavahana.  

Nanambara ny mpikambana sasany amin’ny Fiaraha-monina Silamo fa tsikaritra ho nihatsara tamin’ny 

ankapobeny ny fahafahan’izy ireo maneho ny finoany. Heverin’izy ireo ho anisan’ny anton’izany 

fihatsarana izany ny fitomboan’ny isan’ny solotenan’izy ireo ao anivon’ny fitondrana (Silamo tokoa 

mantsy ny minisitra roa, solom-bavam-bahoaka enina ary farafahakeliny talen-kabinetra amina 

ministera iray) taorian’ny fifidianana demokratika tamin’ny taona 2013. Nanangana Mosquée vaovao 

maro ny fiaraha-monina Silamo ary, tsy toy ny tamin’ny taon-dasa, fa voalazan’ny mpitarika ny fiaraha-

monina Silamo fa hita ho vonona kokoa ny mpitondra isan-tanàna hanome antontan-taratasy ho an’izay 

manana anarana  miendrika Arabo. Nilaza anefa ny mpitarika maro ao amin’ny fiaraha-monim-pirenena 

fa mbola olana ho an’ny Silamo indraindray ny fahazoana antontan-taratasy ofisialy. 

Noho ny tantara nampiavaka ny fomba nihavian’izy ireo sy ny fanambadiany teratany tao anatin’ny 

taona maro dia mbola nisy fiantraikany ratsy tamin’ny Silamo ny fehezan-dalàna mikasika ny fizakana ny 

zom-pirenena Malagasy, izay tsy nanome zom-pirenena Malagasy raha toa ka Malagasy ny reny saingy 

vahiny ny ray niteraka. Na dia tsy nisy antontan’isa ofisialy aza mikasika ireo tsy manana zom-pirenena, 

dia hita araka ny fanadihadiana nataon’ny fikambanana tsy miankina Focus Development sy ny Biraon’ny 

Kaomiseran’ny Firenena Mikambana ho an’ny Mpitsoa-ponenana, izay naka ny hevitry ny sasany 

tamin’ireo Silamo monina eto, fa manodidina ny 6 isan-jaton’ny mpikambana ao amin’io fiaraha-monina 

io no tsy manana zom-pirenena. Maherin’ny 85 isan-jaton’ireo olona ireo no teraka teto an-toerana. 

Nisy antokom-pinoana sasany tsy afaka niaina ny finoana ijoroany noho ny fanapahan-kevitra 

sasantsasany noraisin’ny manam-pahefana isan-tanàna. Tany amin’ny tanàna iray ohatra, dia nisy Sefo 

Distrika nanambara fa andro tsena ny Zoma, Sabotsy ary Alahady, noho izany dia tsy afaka niaina fen o 

ny finoany ireo mpivarotra manaraka ny finoana Kristiana sy Silamo nohon’ny antony fitadiavana. Nilaza 

ihany koa ny mpitarika ara-pivavahana fa vokatry ny tsy fampiharana araka ny tokony ho izy ny lalàna 

mifehy ny asa dia misy ny mpampiasa manery ny mpiasany hiasa mandritra ny ora tokony hivavahana.  

Mbola nomena’ny Televiziona Nasionaly Malagasy (TVM) -  izay tantanan’ny fanjakana – fotoana tsy 

andoavam-bola isaky ny Alahady ihany ny Fiangonana Advantista mitandrina ny andro fahafito sy ny  

Katolika Romana, Loterana, Anglikana ary Presbyteriana isaky ny faran’ny herinandro, ary nanana 

fotoana in-dray mandeha isan-kerinandro kosa ny mpino Silamo. Azon’ireto farany natao koa ny nividy 

ampaham-potoana hanaovana fandaharana amboniny nandritra ny Ramadan.  

Fizarana III. Momba ny fanajana ny fahalalahana ara-pivavahana eo anivon’ny fiaraha-monina  



Tsy toy ny tamin’ny taona lasa, fa tsy nisy tatitra mikasika fanavakavahana manokana teo anivon’ny 

fiaraha-monina manoloana ny mpino Silamo. Niroso tamin’ny fifanakalozan-kevitra ny mpitarika ny 

fiaraha-monina Silamo sy ireo antokom-pinoana hafa.  

Fizarana IV. Politikan’ny Fitondrana Amerikana 

Nifandray tsy tapaka tamin’ny fitondrana demokratika vao voafidy sy ny fiaraha-monim-pirenena ny 

tompon’andraikitra ao amin’ny Masoivoho Amerikana momba ny olana mahakasika ny fahalalahana ara-

pivavahana. Nambaran’ny masoivoho am-pahibemaso manokana ny fanohanana ny fanokafana indray 

ny onjam-peon’ny FJKM. Nihaona tamin’ny mpitarika ny FJKM ihany koa ny tompon’andraikitra ao 

amin’ny Masoivoho Amerikana ary niresaka ny amin’ny ahiahin’ireto farany mikasika izany olana izany. 

Nifampiresaka momba ny fehezan-dalàna mikasika ny fizakana ny zom-pirenena tamin’ireo manam-

pahefana isan-tanàna, ireo diplomaty hafa, ary ireo solotenan’ny Firenena Mikambana mifantokana 

amin’ny fiarovana ny zon’olombelona ihany koa ny tompon’andraikitra ao amin’ny Masoivoho 

Amerikana. Ny 28 Novambra ny masoivoho dia nanatontosa atrikasa niaraka tamin’ny fiaraha-monim-

pirenena nifantohana tamin’ireo tsy manana zom-pirenena sy ny fanavaozana ny fehezan-dalàna 

mikasika ny fizakana ny zom-pirenena. 


